
Kommunit kattunnerisa kingorna Naalakkersuisut malitseqartitsillutik 

aaqqissuusseqqissinnaanissamut UKA2017-mut sinaakkutissanik tunngavigisassanillu 

nassuiaasioqqullugit Inatsisartut aalajangiiffissaattut siunnersuut. 

 

pillugu 

 

siunnersuutip aappassaaneerneqarnerani 

 

Inatsisinut Ataatsimiititaliap 

 

 

ISUMALIUTISSIISSUTAA 

 

 

Suliaqarnermi Inatsisinut Ataatsimiititaliap uku inuttarai: 

 

Inatsisartunut ilaasortaq Anders Olsen, Siumut, Siulittaasoq 

Inatsisartunut ilaasortaq Michael Rosing, Demokraatit, Siulittaasup tullia 

Inatsisartunut ilaasortaq Iddimanngiiu Bianco, Inuit Ataqatigiit 

Inatsisartunut ilaasortaq Laura Tàunâjik, Siumut  

Inatsisartunut ilaasortaq Debora Kleist, Inuit Ataqatigiit 

 

Ulloq 13. oktober 2016 siullermeerinninnerup kingorna ataatsimiititaliap siunnersuut 

misissorpaa. 

 

 

1. Siunnersuutip imarisai 

Siunnersuuteqartoq isumaqarpoq kommunit kattussuunneqareerneranni 

attaveqatigiissaagaanermik aaqqissuusseqqinneq arlalippassuartigut suli 

“nukittorsarneqarsinnaasoq”. Kommunillu nukittorsarnerisigut, innuttaasut inuuniarnikkut 

ajornartorsiornissaraluinik pinaveersaartitsisoqarsinnaavoq.   

 

2. Siunnersuummik siullermeerutaasumik suliarinninneq 

Oqallinnermi peqataasunit arlalinnit oqaatigineqarpoq Naalakkersuisut ajornartorsiut pillugu 

suliaqalereersut, nassuiaallu misissuinernut nalunaaruteqarnernullu suliarineqareersunut 

maannakkulluunniit suliarineqartunut tunngatillugu nutaanik tapiuteqarnissaa 

ilimagineqarsinnaanngitsoq. Peqataasut taakku siunnersuutip itigartitsissutigineqarnissaa 

inassutigaat.   

 

Oqallinnermi tamatuma saniatigut oqaatigineqarpoq kommuninik kattussuutsitsineq suli 

nutaajusorujussuummat, aallartisarnermilu ajornartorsiuteqarneq pissusissamisuuginnartoq. 

Tassunga atatillugu oqaatigineqarpoq Naalakkersuisut kommunit suleqatigalugit 

kattutsitsinermi ajornartorsiutaasunik ingerlaavartumik nalilersuisimanerat nuannarineqartoq, 

suliarlu taanna ingerlatiinnarneqassasoq maannakkuugallartoq annertuunik 

allanngortiterisoqarani.  

 

Aammattaaq oqaatigineqarpoq kommunit kattussuutsinneqareerneranni kattussuutsitsinerit 

taakku pillugit ataatsimut nalilersuisoqassasoq, taamaalilluta siumut isigisumik iluarsiissutinik 

sivisuumik attanneqarsinnaasunik ataatsimoorluta nassaarsinnaaqqulluta, tassani aamma 

sumiiffinni tamat oqartussaaqataanikkut qanoq atugaqarnissaat eqqarsaatigalugu.  

 

3. Inatsisinut Ataatsimiititaliap inassuteqaataa 

Ataatsimiititaliami amerlanerussuteqartut Siumumeersut Inuit Ataqatigiinneersullu 

allannguutissatut siunnersuut imaattoq saqqummiuppaat:  

 

Siumup Inuit Ataqatigiillu allannguutissatut siunnersuutaat: 

Kommunini aaqqissuussaanikkut, ingerlatsinikkut, innuttaasut qanimut 

oqartussaaqataanerisigut, kulturikkut, inuussutissarsiornikkut, aningaasaqarnikkullu 

atugarisat pillugit Naalakkersuisut UKA2017-imut saqqummiusseqqullugit Inatsisartut 

aalajangiiffigisassaattut siunnersuut. 

 

Ataatsimiititaliami ikinnerussuteqartut Demokraatineersut siunnersuutip taamatullu 

allannguutissatut siunnersuutip itigartitsissuteqarnissaat inassutigaat.  

 

Demokraatit inassuteqaatiminnut atatillugu imatut oqaaseqaateqarput: 

 

“Demokraatit Naalakkersuisut akissuteqaataanni oqaatigineqartut assigalugit isumaqarput, 

nassuiaat nutaaq sammisami ilisimasanik aalajangiisuusunik nutaanik nassataqarnavianngitsoq. 

Isumaqarpugut taamaattoqassappat nukissat nassuiaasiornermut atorneqartussat 

angusaqaataanerusunut atorneqarsinnaagaluartut. Tamanna tunngavigalugu siunnersuutip 

allannguutissatullu siunnersuutip itigartitsissutigineqarnissaat inassutigaarput.” 

 

Inatsisinut Ataatsimiititaliap taamatut oqaaseqaateqarluni inatsisissatut siunnersuut 

aappassaanniigassanngortippaa.  

Siulittaasoq 

Siumut  

Demokraatit 

 

 

 

 

 

 

 

 

 

 

 

 

Debora Kleist 

Inuit Ataqatigiit  

 

 
Iddimanngiiu Bianco  

Inuit Ataqatigiit 

 


